
Čitanje i pisanje su funkcije koje se uče i koje su uslovljene različitim faktorima. Ove funkcije čine vašan segment edukacije. Nedovoljno razvijen govor, siromašna govorno-jezička iskustva, mali fond riječi, nepoznavanje gramatičke i semantičke strane jezika, nepravilna artikulacija, nerazvijene kognitivne funkcije, nerazvijena fina motorika i sl. kod djece sa lakom mentalnom retardacijom otežavaju savladavanje procesa čitanja i pisanja.

Inspisrisani ovim problemom definisali smo naš predmet istraživanja i formulisali ciljeve.

Osnovni cilj ovog istraživanja je utvrđivanje grešaka u čitanju i pisanju kod djece sa lakom mentalnom retardacijom. Pored toga cilj je bio da se utvrdi na kojim područjima čitanja i pisanja djeca sa lakom mentalnom retardacijom imaju najviše poteškoća, da li postoje razlike između ispitivanih grupa djece u odnosu na hronološku dob, razred koji pohađaju i spol.

Analizirano je 45 ispitanika oba spola, uzrasta od V do VIII razreda u dvije specijalne osnovne škole. Procjena sposobnosti čitanja i pisanja izvršena je pomoću subtestova u okviru dijagnostičkog kompleta za ispitivanje sposobnosti govora, jezika, čitanja i pisanja u djece (Bjelica i Posokhova, 2001).

Na osnovu rezultata sprovedenog istraživanja došli smo do zaključka da ispitanici V i VI razreda na svim subtestovima čitanja postižu slabije rezultate od ispitanika VII i VIII razreda.

Uočene su greške zamjenjivanja slova, a u manjem obimu greške pogađanja, izostavljanje i dodavanje slova/slogova. Povećan broj različitih vrsta grešaka otežava čitanje, nesposobnost razumijevanja riječi teksta i sl. Uočili smo značajne razlike u ovladanosti sposobnošću čitanja između ove dvije skupine ispitanika. Razlike su najuočljivije na varijabli „Kontinuirano prati redoslijed“.

Zapazili smo i teškoće u pisanju u vidu pravopisnih grešaka (nema obilježja rečenice, velikog slova, tačke,....) i grešaka zamjenjivanja slova. Uopšteno se može reći da svi ispitanici na subtestovima pisanja imaju najveći broj neispravnih odgovora na varijabli „Piše bez kinetičkih grešaka“.

Javljaju se teškoće spajanja slova, dodavanje, izostavljanje elemenata, teškoće u prijelazu s jednog motornog poteza na drugi itd. Na varijablama pisanja nema statistički značajne razlike među ispitanicima po školskim razredima. 

Spol nije uticao na uspješnost čitanja i pisanja. Ispitanici oba spola imali su ujednačene rezultate.

Ključne riječi: laka mentalna retardacija, čitanje, pisanje greške u čitanju i pisanju. 

